
[ ৫২ ]




চতুর্থ সর্গ।





অবসান হলো রাতি, দেখা দিল ঊষা;

তিমিরঅবগুণ্ঠন খুলি মরি যেন

হাসিলা প্রকৃতি! দেখা দিলা প্রভাকর

ঘন ঘনাবলি মাঝে; সৈন্য ব্যহ মাঝে

দেখা দিলা চণ্ড মুণ্ড রণ সাজে সাজি।

বাজিল সমর বাদ্য শূন্য করি মন,

ভয় মায়া মোহগণে তাড়াইয়া দূরে,

ভরসা, সাহসে পুনঃ পূরি সেই স্থান।

উঠিল বিষম রোল, ঘোর কোলাহল;

লাগিল আগুন যেন সংসার ব্যাপিয়া।

এবে যথা তমঃরাশি পূরব হইতে

প্রদোষে, পশ্চিমে চলে আঁধারি সংসার,

চলিল বিষম ব্যুহ আচ্ছাদিয়া ধরা

উত্তর প্রদেশে; ত্রাসে কাঁপিল জগৎ।

অশ্বারোহী অশ্বক্ষুরে, রথচক্র ধারে,

গজ পদাতিকগণ পদের রগড়ে,

পীড়িত হইয়া ধরা ধলি ছলে যেন

পলায়ে আকাশে স্থান লইতে লাগিল।

কত ক্ষণে দেখা দিলা হিমাচল দেশে

দিতি রত্ন দুই ভাই সৈন্য ঠাটসহ;

